
ABSTRAK 

Kajian ini bertujuan meneroka perkembangan pertuturan murid-murid bermasalah 

pendengaran dari segi latihan oro-motor, sebutan bunyi vokal dan sebutan bunyi 

konsonan menggunakan Video Latihan Pertuturan. Pendekatan kualitatif dengan reka 

bentuk kajian kes telah digunakan  untuk menjawab tiga persoalan kajian. Tiga 

instrumen kajian digunakan iaitu pemerhatian berstruktur, senarai semak dan analisis 

dokumen untuk memperolehi maklumat perkembangan pertuturan. Seramai empat 

orang kanak-kanak bermasalah pendengaran dipilih menjadi responden melalui teknik 

persampelan bertujuan. Data dianalisis menggunakan kaedah naratif iaitu huraian 

perkembangan responden menggunakan Video Latihan Pertuturan. Dapatan kajian 

menunjukkan murid-murid bermasalah pendengaran dapat melakukan dengan 

cemerlang aktiviti membuka dan menutup mulut dan menyedut minuman di dalam 

latihan oro-motor manakala lemah dalam aktiviti menggerakkan lidah. Kajian juga 

mendapati murid-murid bermasalah pendengaran dapat menyebut bunyi vokal [o] dan 

[u] serta bunyi konsonan [p] dengan cemerlang manakala konsonan [q] dan [s] kurang 

dikuasai. Dapatan kajian juga menunjukkan murid-murid bermasalah pendengaran 

alami perkembangan positif di dalam latihan oro-motor, sebutan bunyi vokal dan 

sebutan bunyi konsonan. Kesimpulan daripada kajian menunjukkan penggunaan 

Video Latihan Pertuturan telah menunjukkan perkembangan positif di dalam 

pertuturan murid-murid bermasalah pendengaran. Implikasi kajian ini menunjukkan 

bahawa penggunaan Video Latihan Pertuturan sebagai bahan bantu belajar dapat 

meningkatkan pencapaian murid-murid bermasalah pendengaran belajar bertutur. 

SPEECH DEVELOPMENT OF HEARING DISABILITIES PUPILS USING 

VIDEO LATIHAN PERTUTURAN  

 

 

ABSTRACT 

This study was aimed to explore the development of speech hearing disabilities pupils 

in terms of oral-motor exercises, pronunciation of vowels and pronunciation of 

consonant sounds using Video Latihan Pertuturan. Qualitative approaches with case 

study design was chosen to answer three research questions. Three  research 

instruments were employed which are structured observations, checklists and 

document analysis to obtain speech development information. Through purpose 

sampling method, four pupils with hearing disabilities participated in this study.  Data 

were analyzed using narrative method which is the description of the respondents' 

development using Video Latihan Pertuturan. The findings showed that pupils can 

opened and closed their mouth and inhaled drinks in oral-motor training without any 

constrain, whilst they were impotent to move their tongue in the activities. The study 

also found that pupils with hearing disabilities can pronounced the vowels [o] and [u] 

and consonant sound [p] with flying colors but found some difficulities to pronounce 

the consonants [q] and [s]. The result also showed hearing disabilities pupils had 

positive improvements in oral-motor exercises, pronounciation of vowels and 

pronounciation of consonants. As a conclusion, hearing disabilities pupils shown 

positive developments in the speech using Video Latihan Pertuturan. The implications 

of this study indicate that the usage of Video Latihan Pertuturan as teaching aids can 

improved the performance of pupils with hearing disabilities in speech acquisition.  

PENGENALAN 

 

 

 

 

1.1 Pendahuluan 

Pendidikan merupakan pemangkin kemajuan sesebuah negara. Semua negara di dunia 

menjadikan pendidikan sebagai agenda utama di dalam pentadbiran. Pendidikan yang 

dijalankan di Malaysia merupakan sistem pendidikan berterusan yang diberikan 

kepada semua golongan masyarakat tanpa mengambil kira latar belakang agama, 

bangsa, kaum dan keadaan individu sama ada tipikal atau mengalami kelainan upaya. 

Pelbagai pendekatan dan pembaharuan dilakukan oleh kerajaan untuk memberi 

pendidikan terbaik kepada rakyat Malaysia. 

Kerajaan melalui Jabatan Pendidikan Khas Kementerian Pelajaran Malaysia 

menyediakan perkhidmatan pendidikan untuk murid-murid dan pelajar khas yang 

mempunyai masalah penglihatan, masalah pendengaran, masalah pembelajaran dan 

pemulihan khas. Pendidikan yang diberi menekankan kepada perkembangan intelek, 

rohani, emosi dan jasmani selaras dengan Falsafah Pendidikan Negara supaya pelajar 

boleh menerima pendidikan sehingga peringkat tertinggi bagi membolehkan mereka 

mendapatkan pekerjaan dan hidup berdikari. Dalam pelaksanaan dasar baharu 

pendidikan negara iaitu Pelan Pembangunan Pendidikan Malaysia (PPPM) 2013-2025 

turut tidak menyisihkan komuniti pendidikan khas antaranya dengan menyasarkan 

pertambahan bilangan murid bermasalah pendengaran yang berjaya diinklusifkan di 

aliran perdana untuk meningkatkan akses komuniti pendidikan khas di dalam 

pendidikan. Di dalam bab empat, halaman 18 menyatakan terdapat tiga gelombang 

yang akan dilaksanakan untuk meningkatkan jumlah murid yang diinklusifkan dan 

untuk meningkatkan kualiti keseluruhan pendidikan khas. Jumlah murid bermasalah 

pendengaran yang berjaya diinklusifkan akan meningkat dengan lebih ketara jika 

mereka dapat bertutur dan ia memberi kesan positif di dalam komunikasi dengan guru 

dan murid tipikal yang lain. 

Kategori ketidakupayaan atau kelainan upaya yang dibincangkan dalam kajian 

ini ialah murid–murid bermasalah pendengaran (pekak). Di Malaysia, istilah pekak 

merujuk kepada individu yang mempunyai masalah pendengaran ringan, sederhana, 

teruk dan sangat teruk. Walau bagaimanapun, terdapat pengkaji yang 

mengkategorikan murid berdasarkan kebolehan pertuturannya. Muhammad Hafiz 

(2011) turut menyokong Zalizan (2009) yang telah mengkategorikan murid 

bermasalah pendengaran kepada dua iaitu pekak dan kurang pendengaran. Murid 

pekak ialah golongan yang alami pendengaran teruk sehingga menghalang mereka 

daripada mempelajari dan memahami bahasa pertuturan melalui cara biasa dan 

mereka perlu berkomunikasi dengan bahasa isyarat. Murid kurang pendengaran pula 

merujuk kepada mereka yang tidak sepenuhnya menghadapi masalah pemhaman 

bahasa pertuturan. 

Murid bermasalah pendengaran ialah murid yang terganggu atau terhalang 

deria dengar daripada menerima atau mengamati bunyi, perbualan atau bisikan orang 

lain (Asiah, 2012). Kementerian Kesihatan Malaysia (2014) menyatakan tahap 

masalah pendengaran kepada empat iaitu tahap pendengaran rendah iaitu kehilangan 

sebanyak 25dB hingga 40dB, tahap pendengaran sederhana iaitu kehilangan sebanyak 

45dB hingga 65dB, tahap pendengaran teruk iaitu kehilangan sebanyak 70dB hingga 

90dB dan tahap pendengaran sangat teruk iaitu kehilangan lebih daripada 90dB. 

Kanak-kanak pekak adalah sama dengan kanak-kanak biasa dari aspek fizikal. 

Hanya perbezaan dari segi kebolehan mendengar yang membezakan antara kanak-

kanak pekak dengan kanak-kanak biasa. Rentetan dari kehilangan pendengaran yang 

dialami menyebabkan kanak-kanak pekak berhadapan dengan masalah seperti 

masalah pertuturan, bahasa dan komunikasi.  Julia dan Siti Suhaila (2007) 

menyatakan, masalah pendengaran merujuk kepada kehilangaan seluruh atau 

sebahagian iaitu kedua–dua belah telinga atau sebelah telinga. Tahap kehilangan 

dikategorikan sebagai ringan apabila kehilangan yang dialami 20dB hingga 40dB. 

Tahap kehilangan sederhana 40dB hingga 60dB. Tahap kehilangan teruk adalah 60 

dB hingga 90 dB dan 90dB dan ke atas dikategorikan sebagai kehilangan pendengaran 

sangat teruk. K.A. Rahziah (2008) pula menyatakan kanak-kanak bermasalah 

pendengaran terbahagi kepada tiga iaitu ringan, sederhana dan teruk. Kanak-kanak 

bermasalah pendengaran ringan merujuk kepada kanak-kanak yang bertindak balas 

pada bunyi yang kuat sedikit daripada normal. Mereka tidak menunjukkan tindak 

balas pada bunyi yang perlahan. Mereka boleh mendengar percakapan pada kekuatan 

bunyi yang biasa tetapi tidak dapat mendengar semua bunyi. Kanak-kanak bermasalah 

pendengaran sederhana pula tidak bertindak balas pada bunyi melainkan bunyi yang 

lebih kuat daripada normal. Mereka boleh mendengar suara yang kuat dan tidak boleh 

mendengar orang bercakap pada tahap normal. Manakala kanak-kanak bermasalah 

pendengaran teruk tidak bertindak balas pada apa sahaja bunyi. Mereka hanya 

memberi respon terhadap bunyi yang terlalu kuat. Mereka juga tidak mendengar 

orang bercakap walaupun menggunakan suara yang kuat. 

Abdullah (2014) menyatakan ketidakbolehan bertutur oleh murid-murid 

bermasalah pendengaran tiada kaitan dengan kecacatan mana–mana alat artikulasi dan 

articulator pertuturan seperti mana tanggapan sesetengah anggota masyarakat. Alat–

alat anatomi dan fisiologi pertuturan adalah normal. Namun begitu, murid-murid 

bermasalah pendengaran perlu dilatih untuk menggerakkan dan menggunakan alat 

artikulasi menerusi latihan oro-motor untuk membolehkan mereka bertutur sama 

seperti murid tipikal. Latihan oro-motor perlu diberi penekanan untuk memastikan 

alat artikulasi dapat digunakan sepenuhnya. Kebanyakan murid-murid bermasalah 

pendengaran cenderung menggunakan isyarat di dalam komuniti pekak menyebabkan 

mereka tidak menggunakan alat artikulasi. Latihan oro-motor perlu dilakukan untuk 

menggalakkan murid-murid bermasalah pendengaran menggerakkan dan 

menggunakan alat artikulasi untuk bertutur. Di dalam subjek Bahasa Isyarat 

Komunikasi (BIK), terdapat elemen latihan pernafasan yang perlu diajar kepada 

murid bermasalah pendengaran. Latihan pernafasan terkandung di dalam latihan oro–

motor. Maka, adalah penting untuk guru mempunyai bahan bantu belajar (BBB) 

untuk mengajar latihan oro–motor bersesuaian dengan kandungan subjek BIK. 

Hallahan dan Kaufman (2000) menyatakan kanak-kanak yang mempunyai 

kehilangan pendengaran tahap ringan iaitu 27dB hingga 40dB alami kesukaran untuk 

mengecam suara yang jauh, alami sedikit kesukaran dalam bahasa dan 

mendiskriminasi bunyi-bunyi tertentu. Kanak-kanak yang alami kehilangan 

pendengaran tahap sederhana iaitu 41dB hingga 55dB mempunyai bunyi pertuturan 

yang tidak normal dan perbendaharaan kata yang terhad. Mereka pada tahap ini boleh 

memahami perbualan dalam jarak tiga hingga lima kaki secara bersemuka. Kanak-

kanak bermasalah pendengaran kategori teruk, iaitu alami kehilangan pendengaran di 

antara 71dB hingga 90dB hanya boleh mendengar bunyi pada jarak satu kaki dari 

deria pendengaran. Pada tahap ini, mereka boleh mengenal vokal tetapi bermasalah 

dengan konsonan. Oleh itu, mereka akan menghadapi masalah pertuturan dan bahasa 

jika tidak mendapat terapi. Kanak-kanak bermasalah pendengaran sangat teruk pula 

akan menghadapi masalah pertuturan dan bahasa. Kanak-kanak pada tahap ini alami 

kehilangan pendengaran lebih daripada 91dB yang menyebabkan mereka hanya boleh 

mendengar sedikit bunyi dan bunyi yang sangat kuat. Selain itu, mereka juga 

mempunyai pertuturan yang teruk dan bunyi pertuturan yang pelik. 

Dalam kajian ini, penumpuan diberi terhadap kesan masalah pendengaran iaitu 

masalah pertuturan yang dialami kanak-kanak bermasalah pendengaran. Selain itu, 

pemulihan pertuturan seperti terapi dan latihan pertuturan turut dititikberatkan. Terapi 

pertuturan dan latihan pertuturan mempunyai banyak persamaan dan sedikit 

perbezaan. Terapi perlu dilaksanakan oleh individu yang bertauliah seperti terapis 

pertuturan yang melakukan penilaian dan memberi intervesi berdasarkan dapatan 

penilaian. Latihan pertuturan pula boleh diberi oleh guru bertujuan untuk 


